
An tImpriseanachas Eolaíoch
Cuireadh pictiúr ollmhór le Seurat dar teideal 
Tráthnóna Domhnaigh ar Oileán La Grande 

Jatte (fíor 45.1) ar crochadh ag an taispeántas 
Impriseanaíoch deireanach sa bhliain 1886. Bhain 
an saothar stangadh as pobal ealaíne na Fraince. 
Faoin am sin bhí na hImpriseanaithe tar éis éirí 
míshásta lena ngluaiseacht féin. Ba é Claude Monet 
ba mhó a chloígh le bunphrionsabail an ghrúpa, 
agus leag sé béim ar leith ar chúrsaí datha agus 
solais. Bhí gort eile á threabhadh ag Renoir, áfach, 
agus bhí sé oscailte i gcónaí do smaointe úra. 

Díreach nuair a bhí na healaíontóirí Impriseanaíocha i mbarr a réime agus aitheantas 
faighte acu go forleathan mar cheannródaithe péintéireachta sa Fhrainc tháinig 
dream nua ar an bhfód a thug a ndúshlán. Chuir an t-ealaíontóir óg, Georges 
Seurat, casadh úr i stair na healaíne nuair a chuaigh sé i ngleic leis an dath-theoiric ar 
bhealach nua ar fad. Chuir sé roimhe iarmhairt an datha agus an tsolais a ghabháil 
ar shlí eolaíoch. Ba é a dhéanadh sé ná na ceadta poncanna beaga de dhathnna 
comhlántacha a chur in aice a chéile. Pointíleachas a tugadh ar an teicníc nua sin ag 
Seurat, teciníc a chuaigh glan in aghaidh bhunphrionsabail an Impriseanachais. Ba 
léir go raibh gluaiseacht nua ealaíne tagtha ar an bhfód.

Maidir le Pissarro, thosaigh seisean ag obair i bpáirt 
le Seurat. Thum sé é féin sna teoiricí nua ba bhun 
leis an Impriseanachas Eolaíoch. Ghlac Pissarro leis 
an ngluaiseacht úr go díocasach, rud a chuir as do 
na hImpriseanaithe eile. Mhaígh Pissarro go raibh 
an tImpriseanachas féin ‘rómánsúil’ agus go raibh 
drochbhlas anois ar bhuillí scuaibe Monet. Thug sé 
a chúl do sheanmhodhanna an ghrúpa agus dhírigh 
ar an teicníc Phointíleach. D’fhág sé sin go raibh 
Pissarro i gcampa an namhad, agus mar bharr ar an 
donas, ní shásódh aon ní é ach go mbeadh Seurat 
agus Paul Signac, duine dá lucht leanúna, páirteach 

i dtaispeántas na nImpriseanaithe. Chothaigh sé 
sin go leor achrainn i measc an ghrúpa. Dhiúltaigh 
Monet, Renoir agus Sisley páirt a ghlacadh in aon 
taispeántas leis na healaíontóirí nua agus b’ionann 
é sin agus buille an bháis don Impriseanachas mar 
ghluaiseacht.

An Deighilteachas

Ghlac Pissarro páirt i dtaispeántas in éineacht leis 
na hImpriseanaithe Eolaíocha sa bhliain 1886. Bhí 
an deighilteachas nó an pointíleachas ag tarraingt 
aird an phreasa agus an phobail araon faoin am sin 
agus ba mhór an t-údar magaidh agus searbhais 
acu é. Chuaigh an stíl go mór i gcion ar chriticeoir 
amháin darbh ainm Félix Fénéon, áfach. D’fhoilsigh 
Fénéon paimfléad ceannródaíoch dar teideal Les 

Impressionnistes en 1886. Ba é Fénéon a chéadcheap 
an téarma an Nua-Impriseanachas chun cur síos a 
dhéanamh ar an modh úr a bhí ag Seurat agus ar 
an tslí eolaíoch chomhfhiosach a ndeachaigh sé i 
ngleic le fadhbanna datha agus solais. Bheadh sé 
ina chogadh feasta idir na Nua-Impriseanaithe 
agus an dream a d’fhanfadh dílis do luathsmaointe 
Claude Monet. 

De réir Fénéon:

• Ar struchtúr agus ar chúrsaí eolaíochta a bhí 
deighilteachas Seurat bunaithe, ní ar iomas an 
ealaíontóra ná ar an seans.

• As an stair agus as an tsean-ealaíon a fáisceadh 
an stíl nua, ní as an am i láthair ná as an 
ngnáthshaol.

• Bhain an Nua-Impriseanachas le réimsí agus le 
prionsabail níos uaisle, le músaeim agus le nithe 
síoraí, ní le parlúis bhuirgéiseacha ná leis an 
meandar do-ghabhála.

• Dar leis go raibh an Nua-Impriseanachas níos 
uaisle ná an Sean-Impriseanachas, dá réir sin. 
D’áitigh sé go raibh aitheantas tuillte ag an 
stíl nua mar an stíl ba nua-aimseartha agus ba 
nuálaí dá linn.

Dúirt Fénéon go mbeadh cuimhne ag na glúnta a 
bheadh le teacht ar an mbliain 1886 mar gurbh í sin 
an bhliain ar tháinig deireadh le ré Monet agus le 
lucht an Impriseanachais agus an bhlian inar tháinig 
ann don Nua-Impriseanachas.

FÍOR 45.2 SNÁMHAITHE AG ASNIÈRES, Georges Seurat, National Gallery, Londain



CAIBIDIL 45 AN NUA-IMPRISEANACHAS EALAÍN NA hEORPA (CUID II DE SCRÚDÚ NA hARDTEISTIMÉIREACHTA)

45.3

Thuig Fénéon gur chuir na saothair nua mearbhall 
ar an bpobal agus d’fhéach sé leis an stíl úr a mhíniú 
dóibh. Mar shampla, dúirt sé ach do shúil a dhíriú ar 
aon achar scáthaithe faoi leith den saothar Grande 

Jatte, go bhfeicfidh tú i ngach ceintiméadar den 
achar aondathach sin cuaifeach de phoncanna 
beaga. Is é atá sna poncanna ná na fodhathanna 
agus na heilimintí ar fad atá neadaithe sa dath sin. 
Glac, mar shampla, an féar atá faoi scáth na gréine, 
baineann formhór na bponcanna le bundathanna 
an fhéir féin; ach tá poncanna fánacha óráiste ann 
anseo is ansiúd a léiríonn an beagán sin de sholas 
na gréine atá le feiceáil ann, fiú más ar éigean féin. 
Tá an corrphonc corcra ann chomh maith, dath 
comhlántach a threisíonn glaise an fhéir. Le taobh 
an phaiste sin atá faoi scáth tá paiste eile atá faoi 
sholas láidir na gréine, baineann Seurat leas as 
poncanna de ghorm ciainíde ar an gcuid scáthaithe 
chun béim a leagan uirthi sin. Éiríonn na poncanna 
níos dlúithe i dtreo na teorann idir an stráice atá 
faoi scáth agus an stráice atá faoi sholas na gréine. 
Ón teorainn sin amach níl an dath gorm ciainíde 
le feiceáil chomh tréan céanna sin. Na dathanna 
aonair sin a chuirtear le hais a chéile ar an gcanbhás 
fuintear le chéile arís iad i do shúil. Ní meascán de 
dhathlíonna a fheicimid os ár gcomhair mar sin 
ach cumasc de ghathanna solais a bhfuil dathanna 
éagsúla orthu.

An Pointíleachas agus Georges Seurat

Scríobh Georges Seurat, ceannaire na gluaiseachta 
nua, roinnt mhaith fosta i dtaobh a chuid teoiricí 
nua. Rinne sé féin agus na Nua-Impriseanaithe 
eile mionanailís ar na dathanna sna hábhair a 
phéinteáil siad agus ar an tslí ar imir na dathanna 
sin ar a chéile.

Tharraing na healaíontóirí ar na fionnachtana 
eolaíochta ba dhéanaí chomh maith. In ionad 
dathanna éagsúla a mheascadh lena chéile, leag 
siad poncanna, nó pointí, beaga de ghlandathanna 
taobh le taobh ar an gcanbhás féin. As na 
pointí beaga sin a ainmníodh an stíl nua, is é sin 
pointíleachas. Meascann an tsúil na dathanna le 
chéile, ach iad fós geal agus lonrach.

Ba é a bhí sa phointíleachas i ndáiríre, ná freagra ar 
an gcur chuige seanbhunaithe i leith na ndathanna. 
Cé go raibh an cur chuige seanbhunaithe sin 

córasach agus loighiciúil, shíl na healaíontóirí go 
raibh sé tar éirí stálaithe. Ba é an cur chuige nua ó 
thaobh  úsáid na ndathanna de an rud ba réabhlóidí 
ar fad faoin ngluaiseacht nua, ach leag siad béim ar 
leith ar an gceapadóireacht, ar chúrsaí datha agus 
ar thábhacht na líne chomh maith.  

Ina dhiaidh sin uile, bhain dua agus saothar mór 
leis an teicníc. Anuas air sin, ní fhéadfadh an 
t-ealaíontóir tabhairt faoin teicníc amuigh faoin 
aer. Níorbh fhada gur chaill Pissarro suim ann, dá 
bhrí sin.

Georges Seurat (1859-91)
Fear ard dathúil a bhí in Georges Seurat. Bhí sé i 
gcónaí gléasta go slachtmhar. Duine díocrach 
dáiríre a bhí ann agus bhí cáil air mar dhuine 
príobháideach.

Tar éis dó a chuid staidéir a chríochnú ag an École des 

Beaux-Arts thosaigh Seurat ag cur suim i dteoiricí 
eolaíochta faoi chúrsaí datha agus amhairc. Chaith 
sé dhá bhliain ag iarraidh máistreacht a fháil ar an 
líníocht dubh agus bán agus ní go dtí sin a thug sé 
faoina chéad mhórphictiúr – canbhás ollmhór ina 
raibh daoine ag snámh agus ag glacadh suaimhnis 
cois abhann ag an ionad snámha in Asnières (fíor 
45.2). 

Cuireadh Snámhaithe ag Asnières ar crochadh ag 
an gcéad taispeántas le grúpa nua ealaíontóirí 
darbh ainm Les Artistes Indépendants (Cumann 
na nEalaíontóirí Neamhspleácha). I bhfoirgneamh 
beag gar do Phálas faiseanta Tuileries a bhí an 
taispeántas acu. Ó thaobh an airgid de theip go 
tubaisteach ar an taispeántas, ach b’ann a chuir 
Seurat aithne ar Paul Signac, péintéir óg féinoilte. 
Bhí Signac go mór faoi thionchar na nImpriseanaithe 
ach bhí sé oscailte i leith smaointe teoiriciúla Seurat.

Bhí an chéad phictiúr eile le Seurat suite gar do 
Asnières arís ach an t-am seo bhí ba é La Grande 

Jatte a phéinteáil sé, oileán ar abhainn na Séine. 
Chaith sé an-dua leis an saothar, théadh sé ann 
gach uile mhaidin chun sceitsí a dhéanamh ar an 
láthair. D’fhilleadh ar an stiúideo tráthnóna chun 
luí isteach ar an bpéinteáil. Ghlac sé dhá bhliain air 
an canbhás ollmhór a chríochnú agus ba í ba mhó a 
mheall an pobal ag an taispeántas Impriseanaíoch 
sa bhliain 1886.

Bhí dathanna Seurat thar a bheith geal. Mheasc 
sé gnáthdhathanna na n-ábhar le dathanna 
comhlántacha, mar shampla dearg le glas agus 
oráiste le gorm, cuid acu níos láidre ná a chéile, rud 
a thug solas na gréine le fios.

D’fhág an cur chuige sin cuma níos foirmeálta 
ar obair Seurat ná mar a bhí ar shaothair na 
nImpriseanaithe. Ina theannta sin bhí mistéir agus 
buaine áirithe ag baint leo. Léiríonn Domhnach ar 

Oileán La Grande Jatte muintir uasal Pháras, iad ag 
siúl cois abhann. Ach ní thugann an saothar aon 
chuid d’aitmaisféar na háite leis, i ndáiríre níorbh 
ann riamh don Grande Jatte a léirigh Seurat sa 
phictiúr.  

Paul Signac (1863-1935) 
Bhain Paul Signac le teaghlach gustalach ó 
Pháras. Tháinig sé go mór faoi thionchar an 
Impriseanachais. Duine fuinniúil cuideachtúil a bhí 
ann agus bhí sé ina bhall de Société des Artistes 

Indépendants tar éis dó teacht ar theoiricí nua an 
phointíleachais (nó an deighilteachais). Bhí Signac 
go mór ar son an chur chuige nua, chabhraigh sé 
nuair a bhí taispeántais á n-eagrú agus scríobh sé 
ailt chritice chomh maith. Fear mór seoltóireachta 
ba ea Signac ar feadh a shaoil agus is muirdhreacha 
ba mhó a phéinteáil sé, radhairc a bhí gar do Le 

Harve, Marseilles, Collioure, Saint-Tropez agus fiú 
an Veinéis (fíor 45.3).

D’oir pearsantachtaí éagsúla na beirte, Signac agus 
Seurat, dá chéile agus iad ag obair chun a gclú 
a dhéanamh i saol na healaíne. Duine fuinniúil 
cuideachtúil ba ea é Signac agus ba mhór an crann 
taca do Seurat é, fear a bhí ní ba chúthaile ná é.

Conclúid
Ní raibh Seurat ach bliain is tríocha d’aois nuair a 
cailleadh é. Cé gur ceapadh Signac ina cheannaire ar 
na Nua-Impriseanaithe ina dhiaidh, chuir bás Seurat 
deireadh leis an ngluaiseacht ghearrshaolach seo.

FÍOR 45.3 AN SEOL GLAS, AN VEINÉIS, Paul Signac, Musée d’Orsay, Páras

Ceisteanna

1. Cad a bhí i gceist leis an Impriseanachas Eolaíoch?

2. Cén léirmheastóir ba mhó a thacaigh leis an Nua-Impriseanachas?

3. Cé na hainmneacha a tugadh ar na teicnící a bhain leis an Nua-Impriseanachas?

4. Cén fhad a mhair an Nua-Impriseanachas mar ghluaiseacht ealaíne?

Aiste

1. Pléigh na teoiricí a d’fhorbair Georges Seurat agus na healaíontóirí 
Nua-Impriseanaíocha i dtaobh cúrsaí datha agus solais.

2. Déan comparáid idir an Nua-Impriseanachas agus an tImpriseanachas agus déan plé 
ar na cosúlachtaí agus na difríochtaí eatarthu.

Staidéar ar phictiúir dhaite

1. Féach ar Tráthnóna Domhnaigh ar Oileán La Grande Jatte (fíor 45.1) agus Snámhaithe 

ag Asnières (fíor 45.2) le Georges Seurat. Déan cur síos ar na mothúcháin a bhaineann 
leis na saothair sin agus ar an mbeocht (nó easpa beochta) atá le brath ar na radhairc.

2. Cuir An Seol Glas agus An Veinéis (fíor 45.3) le Paul Signac i gcomparáid le Geallta 

Bád ag Argenteuil le Claude Monet (Caibidil 41, fíor 41.7). Cuir teicníc phointíleach 
Signac i gcodarsnacht le teicníc impriseanaíoch Monet.


